
SUKSES IS SUBJEKTIEF

Mbanga daag steeds haarself uit
Nee, sy leef nie in gevaarsones

nie. Maar vir berekende risi­
ko’s skrik sy nie.

Om in die mededingende wêreld van
reklame oopkop te bly, kyk dié adver­
tensiebaas áltyd na die groter prentjie.
Beskou die lewe nie in ’n te ernstige lig
nie. Kan vir haarself lag. Sien haar werk
ook as ’n avontuur. En is vas oortuig
daarvan dat haar sielkundige en emo­
sionele benadering tot haar lewe en
loopbaan grootliks bygedra het tot
waar sy vandag is.

Me. Ayanda Mbanga, uitvoerende
hoof van die werwingsagentskap Ayan­
da Mbanga Communications, of, kort­
weg, AM Comms, is versigtig om haar­
self as suksesvol te beskryf.

AM Comms, met takke in Johannes­
burg, Kaapstad, Durban en Oos­Lon­
den, ’n personeel van altesame 46 en ’n
omset van R100 miljoen in die
2009/2010­geldjaar, dink nie lank na as
jy haar oor haar “sukses” uitvra nie:

“Dis ’n baie subjektiewe woord. Vir
my beteken ‘sukses’ dat jy al alles ge­
doen en bereik het wat jy wil. En ons is
nog nie naastenby daar nie. Ek is egter
trots daarop dat ons ná 12 jaar goed op
dreef is, ondanks die huidige baie moei­
like handelsomgewing.

“Nie een van ons sou ’n paar jaar ge­
lede akkuraat kon voorspel hoe moeilik
die sakewêreld sou word nie. Maar AM
Comms hou aan uitbrei en ontwikkel
omdat ons almal positief ingestel is en
ons ons teenwoordigheid in dié bedryf
en in die werkmark as ’n langtermyn­
transaksie sien. Ons is nie hier om vinnig
’n paar rand te verdien nie.”

Eintlik is jou verbintenis met die sake­
omgewing maar net soos ’n huwelik, sê
Mbanga. “Daar is goeie tye in die bedryf,
en daar is regtig slegte tye. ’n Mens
moet dit besef en daaraan gewoond
raak. So waaroor gaan dit nou eintlik?
Dit gaan daaroor om die golf te bly ry
en om altyd die groter prentjie in ge­
dagte te hou. Jy moet weet waarheen jy
op pad is.”

Mbanga, wat as joernalis aan die Rho­
des­universiteit in Grahamstad gekwa­
lifiseer het, se lewe het anders uitge­
draai as wat sy as jong gegradueerde

gedink het.
Sy het nooit by ’n koerant of tydskrif

beland nie, want sy was pas klaar met
universiteit toe sy ’n werkaanbieding in
die advertensiebedryf kry, by Saatchi &
Saatchi.

“Ek het dit gevat. Daardie was dae toe
ek nog nie die luuksheid gehad het om
my drome te volg nie. Jy moet weet,
skryf is my passie; dis wat ek van kleins
af wou doen.

“Maar vroeg in die jare negentig
moes jy ’n werk kry as jy klaar gestudeer
het. Die reklamebedryf was die eerste
wat oor my pad gekom het.”

Twaalf jaar later en Mbanga het ge­
leer “die reklamewêreld kan nogal groot
pret wees. Dis waarom ek al so ’n lang
ruk in dié omgewing bly.”

Vyf jaar nadat sy by Saatchi & Saatchi
begin het, het sy haar eerste alleen­tree
in die sakewêreld gegee toe sy AM
Comms in 1998 met vier personeellede
begin het.

Sy erken ruiterlik dat dit allesbehalwe
maklik was: “Maar ek was nog nooit
bang vir berekende risiko’s nie. Ek doen
nie dom, gevaarlike dinge in die sake­
omgewing nie, maar ek was toe jonk ge­
noeg om daardie tree te gee in die wete
dat, as ek misluk, daar ander opsies was.
Ek het my denke vry gemaak, en dis dié
sielkundige vryheid wat grootliks byge­
dra het tot my vooruitgang.”

Tog was dit vir haar van meet af be­
langrik om haar geloofwaardigheid in
die sakewêreld te bou.

“Die reklamewese is ’n baie mededin­
gende bedryf. Ongelukkig is daar ’n
klomp mense wat dink hulle kan ’n kans
vat en sukses behaal. Die mark verstaan
nie altyd watter waarde ons toevoeg
nie.”

Reg van die begin af was Mbanga ook
bewus van haar swakhede – nooit bang
om dit te erken nie.

“Ek sê jou reguit ek het ’n hele klomp
swakhede ook. En miskien is dit omdat
ek daardie swakhede erken en aanvaar,
en my dan omring met mense wat my
sterker kan maak, wat my deur die jare
gehelp het.”

Nog ’n les wat die sakewêreld haar
geleer het, was om te sorg dat haar

kliënte in haar onderneming bly glo. “En
omdat hulle in ons glo, het hulle ons die
ruimte gegee om skeppend te wees.
Goeie ontwerp, goeie kopie, goeie
kliëntediens. Dis wat tel.

“Ons ‘verkoop’ nie ons agentskap nie.
’n Agentskap soos AM Comms kan ge­
dupliseer word – enige tyd, deur enig­
een. Ek glo kliënte koop van mense en
nie van ondernemings nie. Ek aanvaar

ook dat nie almal mal gaan wees oor al­
les wat ons doen nie. Daarmee is ek ook
gemaklik. Op die ou end is ek gemaklik
met wie ons is en wat ons verteenwoor­
dig.”

Om te sorg dat haar onderneming ’n
hoë profiel in die sakeomgewing bly
handhaaf, erken Mbanga sy moet self­
handhawend wees. “Ek glo meestal in
myself en in my vermoëns, ja. Maar
soms ook nie. Daar is oomblikke van
selftwyfel en onsekerheid – dis seker
net menslik. En ek is by uitstek menslik!”

Die belangrikste is egter dat Mbanga
AM Comms verder wil ontwikkel as ’n
“werwingsoplossingsonderneming”.

“Ek hou nie daarvan om binne ’n boks
geplaas te word nie. Ons verskaf oor­
hoofse oplossings, vir die volle omvang
van die werkomgewing X anders as
baie ander maatskappye wat verkies
om in ’n spesifieke werwingsgebied te
spesialiseer.

“Ek kan nie namens ons mededingers
praat nie, maar ek sou graag wou glo dat
selfs die kultuur wat ons binne ons
werkomgewing geskep het – openlik­
heid, en om diversiteit te bevorder – is
’n doel om na te streef. Ek glo dis wat ons
laat uitstaan.”

AM Comms lê haar na aan die hart,
maar die ander groot deel van haar lewe
bestaan uit haar gesin – haar man, wat
in die finansiële wêreld werk, en haar
twee seuntjies van vyf en drie. “Ek is ge­
lukkig, ek hoef nie die druk van moeder­
skap met my leierskap van ’n groot on­
derneming te kombineer en een van die
twee te verwaarloos nie. Ek het ’n uitste­
kende ondersteuningsnetwerk tuis en
op kantoor, en as ek dit verkies, reis my
kinders saam met my.

“Maar dis ook goed om soms op my
eie te wees. My gesin is een deel van wie
ek is. Daar is verskillende ander belang­
rike elemente van my lewe wat die to­
taal van my menswees vorm. Dis waar­
oor balans gaan.”

Ja, daar is nog ideale wat sy wil na­
streef: “My pa was die redakteur van ’n
tydskrif vir kinders. Ek is, net soos hy, ook
mal oor woorde en wil graag eendag
begin skryf. Daardie droom gaan ek vir
seker nog gaan najaag.”

Me. Ayanda Mbanga van Ayanda Mbanga Communications, is nie bang om
berekende risiko’s te neem nie. FOTO’S: VERSKAF

Elke Saterdag, in...

talent
KRY SUID-AFRIKA AAN DIE WERK

talent

Dis propvol werkDis propvol werk

Maak nuwe deure oopMaak nuwe deure oop

MIN ERVARING NIE ALTYD SLEG

Jonger werkers is tóg ’n aanwins
MARLENE MALAN

Jong mense beskou die wêreld van-
uit ’n moderne werksetiek. Hulle is
ambisieus en gedrewe om vinnig
loopbaansukses en persoonlike

vervulling te bereik.
Mnr. Joep Joubert, ’n menslike hulp-

bron-konsultant en uitvoerende hoof
van Joubert en Genote in die Paarl, sê
hoewel ervaring ’n groot pluspunt is,
dra jong werkers nuwe energie in.

“Hulle pas vinnig aan in ’n wêreld wat
teen ’n ongekende tempo verander.
Hulle dink ‘buite die boks’. Hulle het
grootgeword in ’n wêreld wat deur
inligtingstegnologie aangevuur word
en dink vanuit ’n nuwe paradigma.”

Joubert sê hulle:
. beskik oor die jongste kennis en 80%
van die inligting wat ons daagliks
gebruik, is in die laaste 20% van ons
ervaringstyd aangeleer.
. het nie bagasie nie en pas vinnig bin-
ne nuwe kulture en praktyke aan.
. is ontvanklik vir nuwe idees.
. aanvaar diversiteit makliker. Hulle
kan dus hul gewoontes en waardes
handhaaf in ’n diverse omgewing, met
minder vrese vir die onbekende.
. is dikwels meer bekostigbaar as erva-
re persone. Veral in moeilike ekonomie-
se toestande het dit ’n groot invloed op
die mededingingsvermoë van werk-
gewers.
. plaas minder druk op mediese en
pensioenfondse.

Werkgewers moet ’n omgewing skep
wat gunstig is om die potensiaal van
jongmense te ontsluit, sê hy.

Me. Menanteau Swart, ook van Jou-
bert en Genote, sê hoewel ervaring ’n
werknemer die mag gee om homself
vinnig binne ’n nuwe werksomgewing
te vestig, is daar baie voordele aan die
aanstel van onervare mense. “Dis nodig
om meer tyd aan so iemand te bestee,
maar die vrugte wat gepluk word, kan

baie voordelig wees.”
. Jonger mense is meestal goedkoper
om aan te stel.
. Jong mense bring vars perspektiewe
en verfrissende inisiatiewe na die tafel.
. Jong werkers kan makliker gevorm
word om nuwe werkwyses en roetines
te aanvaar.
. Dis vir jonges belangrik om hul loop-
bane te bou. As hulle hulself kan bewys,
ontwikkel hulle lojaliteit teenoor die
werkgewer.
. Jong werkers is bereid om ’n verskei-
denheid van take aan te pak.
. Kritiek word makliker deur jonges as
konstruktief beskou; oueres beskou dit
makliker as ’n persoonlike aanval.
. Jong persone is buigbaar in terme
van organisasiekulture.
. Jong professionele persone met ter-
siêre kwalifikasies beskik dikwels oor ’n
goeie netwerkbasis.

“Moet nooit aanvaar jong mense kan
geen waarde toevoeg nie. Met geduld
kan ’n reuse-impak gemaak word!” sê sy.

Me. Liza van Wyk van AstroTech Colle-
ge, sê niemand behoort vooropgestel-
de idees oor enige werker te hê nie.

“Jy kry onbuigbare jong mense met
’n lae energievlak, wat maak asof hulle
volleerd is. Dan kry jy ouer werkers wat
gemotiveerd is, buigbaar en gereed om
te leer. Die geheim is dat jy die regte
eienskappe in jong én ouer werkers
moet uitken.”

Sy sê ervaring het haar geleer “dat
ervaring belangrik is, maar daar is plek
vir almal binne ’n organisasie. Ervare
mense word gedemotiveer as eenvou-
dige take van hulle verwag word. Vir
mense sonder ervaring kan dieselfde
take weer uitdagend wees en aan hulle
’n gevoel van prestasie gee.”

Van Wyk sê om die regte werkers te
huur, beteken dat jy na houding en
gedrag kyk. “Ons het al jong mense be-
vorder wat as skoonmakers begin werk
het. Een is nou ’n opleidingskoördineer-

der en die ander ’n kliënteverhoudings-
bestuurder. Dis omdat hulle die regte
werksbenadering het.”

Omdat AstroTech “houding” en “ge-
drag” as van die belangrikste eienskap-

pe vir die huur van nuwe werkers be-
skou, “was een van die eerstes wat ons
aangestel het nadat ons dié nuwe be-
leid aanvaar het ’n 40-jarige vrou wat
rook – presies die teenoorgestelde as

wat ons gespesifiseer het. Danksy haar
harde werk is sy binne ’n paar jaar tot di-
rekteur bevorder.”
) Marlene Malan is ’n redaksielid van
Rapport.

Sommige jong mense is meer energiek en bereid om te leer, terwyl ander dink hulle is volleerd. Dit is belangrik om reg te
kies. Die regte houding is belangrik, ongeag ouderdom. FOTO TER ILLUSTRASIE: NATALIE GABRIELS


